
TO‘QIMACHILIK SANOATI KORXONALARIDA XARAJATLAR HISOBINI 

TASHKIL ETISH, TANNARXNI KALKULYATSIYA QILISH VA TAHLIL ETISH 

BO‘YICHA XORIJIY TAJRIBA 

 

Jumaniyazov Iskandar Baxodirovich 

moliyaviy tahlil kafedrasi dotsenti v.v.b. 

PhD, mustaqil izlanuvchi, 

Toshkent davlat iqtisodiyot universiteti  

ORCID: 0009-0006-3130-025;  

E-mail: i.jumaniyazov@tsue.uz 

Annotatsiya. Mazkur maqolada to‘qimachilik sanoati korxonalarida xarajatlar hisobini 

yuritish, mahsulot tannarxini aniqlash va xo‘jalik faoliyatini tahlil qilishning xorijiy tajribasi 

tadqiq etilgan. AQSh, Yaponiya, Germaniya, Turkiya va Xitoy amaliyotida qo‘llaniladigan 

zamonaviy xarajatlarni boshqarish usullari, jumladan, Activity-Based Costing (ABC), Target 

Costing, Kaizen Costing, Lean Accounting hamda Standard Costing yondashuvlari tahlil qilingan. 

Shuningdek, mazkur usullarni O‘zbekiston to‘qimachilik sanoati korxonalarida qo‘llash 

imkoniyatlari, ularni ERP, IoT va boshqa raqamli texnologiyalar bilan integratsiyalash 

masalalari asoslangan. Tadqiqot natijasida xarajatlarni texnologik bosqichlar, mahsulot turlari 

va xarajat omillari kesimida shakllantirish hamda boshqaruv qarorlarini axborot bilan ta’minlash 

bo‘yicha takliflar ishlab chiqilgan. 

Kalit so‘zlar: to‘qimachilik sanoati, xarajatlar hisobi, mahsulot tannarxi, iqtisodiy tahlil, 

ABC, Target Costing, Kaizen Costing, Lean Accounting, Standard Costing, ERP, IoT. 

 

ЗАРУБЕЖНЫЙ ОПЫТ ОРГАНИЗАЦИИ УЧЁТА ЗАТРАТ, КАЛЬКУЛИРОВАНИЯ 

И АНАЛИЗА СЕБЕСТОИМОСТИ НА ПРЕДПРИЯТИЯХ ТЕКСТИЛЬНОЙ 

ПРОМЫШЛЕННОСТИ 

 

Жуманиязов Искандар Баходирович 
исполняющий обязанности PhD, 

 независимый исследователь 

 доцента кафедры финансового анализа  

Ташкентского государственного 

 экономического университета 

ORCID: 0009-0006-3130-025 

E-mail: i.jumaniyazov@tsue.uz 

Аннотация. В статье исследован зарубежный опыт организации учета затрат, 

определения себестоимости продукции и анализа хозяйственной деятельности 

предприятий текстильной промышленности. Проанализированы современные методы 

управления затратами, применяемые в США, Японии, Германии, Турции и Китае, включая 

Activity-Based Costing (ABC), Target Costing, Kaizen Costing, Lean Accounting и Standard 

Costing. Особое внимание уделено возможностям адаптации зарубежных подходов к 

условиям текстильных предприятий Узбекистана, а также их интеграции с ERP, IoT и 

другими цифровыми технологиями. По результатам исследования разработаны 

предложения по формированию информации о затратах в разрезе технологических 

стадий, видов продукции и факторов затрат, а также повышению информационного 

обеспечения управленческих решений. 

Ключевые слова: текстильная промышленность, учет затрат, себестоимость 

продукции, экономический анализ, ABC, Target Costing, Kaizen Costing, Lean Accounting, 

Standard Costing, ERP, IoT. 

INTERNATIONAL EXPERIENCE IN COST ACCOUNTING, COST CALCULATION 

AND COST ANALYSIS IN TEXTILE INDUSTRY ENTERPRISES 

 

Jumaniyazov Iskandar Bakhodirovich 
Acting Associate Professor 

Department of Financial Analysis 

PhD, Independent Researcher,  

Tashkent State University of Economics 

ORCID:0009-0006-3130-025;  

E-mail: i.jumaniyazov@tsue.uz 

Abstract. This article examines international practices in cost accounting, product costing, 

and economic analysis in textile manufacturing enterprises. It analyzes modern cost management 

approaches applied in the United States, Japan, Germany, Turkey, and China, including Activity-

Based Costing (ABC), Target Costing, Kaizen Costing, Lean Accounting, and Standard Costing. 

Particular attention is paid to the possibilities of adapting these approaches to textile enterprises 

in Uzbekistan and integrating cost management systems with ERP, IoT, and other digital 

technologies. Based on the research findings, proposals are developed for organizing cost 

information by technological stages, product types, and cost drivers, as well as for improving the 

information support of managerial decision-making. 

Keywords: textile industry, cost accounting, product costing, economic analysis, Activity-

Based Costing, Target Costing, Kaizen Costing, Lean Accounting, Standard Costing, ERP, IoT. 

 

Kirish 

To‘qimachilik sanoati yuqori moddiy va mehnat sig‘imi, energiya sarfi hamda eksport 

salohiyati bilan ajralib turadi. Mahsulot tannarxiga xomashyo, energiya, logistika, mehnat 

unumdorligi va texnologik jarayonlarning holati sezilarli ta’sir ko‘rsatadi. Shu sababli xalqaro 

raqobat kuchayib borayotgan sharoitda xarajatlarni samarali boshqarish korxonaning moliyaviy 

natijalari va raqobatbardoshligini ta’minlashning muhim omiliga aylanmoqda. 

Rivojlangan mamlakatlarda Activity-Based Costing (ABC), Lean Accounting, Kaizen 

Costing, Standard Costing va Target Costing kabi usullardan foydalanish mahsulot tannarxini 

aniqroq hisoblash, bilvosita xarajatlarni asosli taqsimlash va resurslardan foydalanish 

samaradorligini oshirish imkonini bermoqda. O‘zbekistonda esa ko‘plab korxonalarda xarajatlar 

hisobining an’anaviy usullarga tayanishi, bilvosita xarajatlarni taqsimlashdagi kamchiliklar va 

boshqaruv hisobi axborotlaridan yetarli foydalanilmasligi dolzarb masalalardan bo‘lib qolmoqda. 

Tadqiqotning maqsadi AQSh, Germaniya, Yaponiya, Turkiya va Xitoy tajribasini 

o‘rganish hamda mazkur yondashuvlarni O‘zbekiston to‘qimachilik korxonalarida qo‘llash 

imkoniyatlarini asoslashdan iborat. 

 

Adabiyotlar sharhi 

Xarajatlarni boshqarishning zamonaviy yondashuvlari R. Cooper va R.S. Kaplan 

tomonidan ishlab chiqilgan “Activity-Based Costing konsepsiyasi bilan bog‘liq bo‘lib, unda 

bilvosita xarajatlarni faoliyat turlari asosida taqsimlash orqali mahsulot tannarxini aniqroq 

shakllantirish nazarda tutiladi” [1]. Kaplan va Anderson esa Time-Driven “ABC orqali xarajatlarni 

vaqt va resurslardan foydalanish ko‘rsatkichlari asosida hisoblash imkoniyatlarini kengaytirgan” 

[2]. 

To‘qimachilik sanoatiga oid tadqiqotlarda Al-Obaidi va Al-Hailly “ABC usulining 

an’anaviy yondashuvga nisbatan bilvosita xarajatlarni taqsimlashdagi imkoniyatlarini asoslagan” 

[3]. Ekinci va Şener esa “Turkiya to‘qimachilik korxonasi misolida Time-Driven ABC usulining 

amaliy samaradorligini tadqiq qilgan” [4]. Y. Monden va K. Hamada “Target Costing hamda 

Kaizen Costingning xarajatlarni mahsulotni loyihalash bosqichidan boshlab boshqarishdagi 

ahamiyatini ko‘rsatgan” [5]. 

W.-H. Tsai va hammualliflarining tadqiqotida “Industry 4.0, ABC va Theory of Constraints 

yondashuvlarini integratsiyalash orqali to‘qimachilik ishlab chiqarishida xarajatlar, resurslar va 

barqarorlikni boshqarish masalalari ko‘rib chiqilgan” [6]. O‘zbekistonda A.N. Maxmudov 

tadqiqotlari esa “to‘qimachilik va trikotaj korxonalarida klaster tizimi hamda boshqaruv hisobini 

takomillashtirishga qaratilgan” [7]. Shu bilan birga, xarajatlarni “xarajat turi – texnologik bosqich 

– mahsulot turi” kesimida kompleks hisobga olish va tahlil qilish masalasi yetarlicha 

tizimlashtirilmagan. 

 

Tadqiqot metodologiyasi 

Tadqiqotda tizimli, qiyosiy, statistik va monografik tahlil, induksiya va deduksiya, SWOT 

hamda grafik tahlil usullaridan foydalanildi. Axborot bazasini MHXS, boshqaruv hisobi bo‘yicha 

ilmiy adabiyotlar, monografiyalar, normativ-huquqiy hujjatlar, statistik ma’lumotlar va xorijiy 

ilmiy tadqiqotlar tashkil etdi. 

 

Tahlil va natijalar 
Tadqiqotning konseptual ketma-ketligi quyidagicha shakllantirildi: Xarajatlarni aniqlash 

→ tasniflash → tannarxni hisoblash → tahlil qilish → xorijiy tajriba bilan taqqoslash → 

takomillashtirish bo‘yicha tavsiyalar ishlab chiqish. 

To‘qimachilik sanoatida tannarxning asosiy elementlari moddiy xarajatlar, mehnat 

xarajatlari va ishlab chiqarish ustama xarajatlaridan iborat. Ularning tarkibi mahsulot turi va 

texnologik jarayonga qarab farqlanadi. 

Mahsulot tannarxini aniqlashning zamonaviy usullari. Job Order Costing individual 

buyurtmalar asosida ishlab chiqarishda har bir buyurtma xarajatlarini alohida hisoblash imkonini 

beradi. Process Costing esa uzluksiz ishlab chiqarish uchun mos bo‘lib, yigiruv, to‘quv, bo‘yash, 

pardozlash va tikuv bosqichlari bo‘yicha xarajatlarni shakllantirishga xizmat qiladi. 

Standard Costing rejalashtirilgan va haqiqiy xarajatlarni taqqoslab, og‘ishlarni aniqlashga 

yordam beradi. ABC bilvosita xarajatlarni faoliyat turlari orqali taqsimlash asosida mahsulot 

tannarxining aniqligini oshiradi. Target Costing bozor narxi va rejalashtirilgan foydadan kelib 

chiqib tannarxni belgilaydi, Kaizen Costing esa ishlab chiqarish jarayonida xarajatlarni 

bosqichma-bosqich kamaytirishga qaratiladi. Lean Accounting qo‘shimcha qiymat 

yaratmaydigan operatsiyalarni qisqartirish va resurslardan samarali foydalanishni ko‘zda tutadi. 

Xorijiy tajriba tahlili rivojlangan mamlakatlarda an’anaviy tannarx hisobidan boshqaruv 

qarorlarini qo‘llab-quvvatlovchi zamonaviy tizimlarga o‘tish jarayoni kuchayganini ko‘rsatadi. 

Ushbu usullarni alohida emas, balki o‘zaro uyg‘unlashtirib qo‘llash xarajatlarni nazorat qilish va 

resurslardan foydalanish samaradorligini oshirish imkonini beradi. 

To‘qimachilik sanoatida xarajatlarni boshqarish bo‘yicha xorijiy tajribalar, ya’ni 

rivojlangan davlatlar, ularda foydalanilayotgan asosiy usullar, usullarni qo‘llash maqsadi 

va kutilayotgan natijalar o‘rganilganda quyidagi ma’lumotlarga ega bo‘lindi (1-jadval). 

1-jadval. 

To‘qimachilik sanoatida xarajatlarni boshqarish bo‘yicha xorijiy tajribalar* 
Davlat Asosiy usul Qo‘llash maqsadi Kutilayotgan natija 

AQSh 
Activity-Based Costing 

(ABC)  

Bilvosita xarajatlarni aniq 

taqsimlash 

Mahsulot tannarxining 

aniqligi oshadi 

Yaponiya 
Target Costing, Kaizen 

Costing 

Xarajatlarni loyihalash 

bosqichidayoq nazorat qilish 

Tannarxning uzluksiz 

pasayishi 

Germaniya Standard Costing 
Rejalashtirilgan va haqiqiy 

xarajatlarni taqqoslash 

Xarajatlar og‘ishini tez 

aniqlash 

Turkiya 
Time-Driven ABC va 

Target Costing 

Eksportbop mahsulot tannarxini 

optimallashtirish 

Raqobatbardoshlikning 

oshishi 

Xitoy 
Lean Accounting va 

Industry 4.0 yechimlari 

Resurslardan samarali 

foydalanish 

Ishlab chiqarish 

samaradorligining ortishi 

*Muallif tomonidan ilmiy adabiyotlar asosida tuzilgan [9-13].  

Natijalar shuni ko‘rsatadiki, mazkur usullar bir-birini to‘ldiruvchi xususiyatga ega bo‘lib, 

ularni integratsiyalashgan holda qo‘llash korxonalarning moliyaviy natijalarini yaxshilashga 

xizmat qiladi. 

Cooper va Kaplan tadqiqotlarida “ABC bilvosita xarajatlarni faoliyatlar bo‘yicha aniqroq 

taqsimlash vositasi sifatida tavsiflangan” [1]. Turkiyaning Denizli hududidagi to‘qimachilik 

korxonasi misolida esa “TDABC (Time-Driven Activity-Based Costing) - vaqtga asoslangan 

faoliyatlar bo‘yicha xarajatlarni hisoblash usuli) foydalanilmayotgan quvvat xarajatlarini hisobga 

olish orqali xarajatlar to‘g‘risida batafsilroq axborot shakllantirgan” [4]. 

Yaponiyaning Target Costing va Kaizen Costing tajribasi “xarajatlarni mahsulot ishlab 

chiqarilgandan keyin emas, balki loyihalash bosqichidan boshlab boshqarish va ishlab chiqarish 

davomida uzluksiz kamaytirishga asoslanadi” [5]. Turkiya tikuvchilik va denim korxonalarida 

o‘tkazilgan tadqiqotlar “Target Costingning ortiqcha xarajatlarni dastlabki bosqichda aniqlash 

imkoniyatini ko‘rsatgan” [4]. 

Tayvan va Xitoy tajribasida IoT, sun’iy intellekt, sensorlar, ERP va real vaqt 

monitoringining ABC bilan integratsiyasi resurs sarfi, chiqindilar va ishlab chiqarish tannarxini 

nazorat qilish imkoniyatlarini kengaytirmoqda. 

O‘zbekiston to‘qimachilik sanoatida an’anaviy xarajatlar hisobi hali ham muhim o‘rin 

tutadi. Bilvosita xarajatlarning yagona taqsimlash bazasi orqali mahsulotlarga yuklanishi tannarx 

ko‘rsatkichlarining buzilishiga olib kelishi mumkin. Boshqaruv va moliyaviy hisobning yetarli 

darajada integratsiyalashmaganligi, ERP tizimlaridan foydalanishning cheklanganligi hamda 

energiya, suv va logistika xarajatlarining ortishi mavjud muammolar qatoriga kiradi. 

2024-yilda O‘zbekistonda 89,5 trln so‘mlik to‘qimachilik mahsulotlari ishlab chiqarilgan 

bo‘lib, o‘sish sur’ati 11,1 %, sanoat ishlab chiqarishidagi ulushi 10,1 %ni tashkil etgan. Shu yili 

to‘qimachilik mahsulotlari eksporti 2,867 mlrd AQSh dollariga yetib, jami eksportning 10,6 %ini 

tashkil qilgan. Eksport tarkibida ip-kalava 43,2 %, tayyor to‘qimachilik mahsulotlari 39,2 % 

ulushga ega bo‘lgan. 

Mazkur ko‘rsatkichlar eksportga yo‘naltirilgan korxonalarda mahsulot tannarxini aniq 

shakllantirish, bilvosita xarajatlarni asosli taqsimlash va resurslardan samarali foydalanish 

zarurligini kuchaytiradi. 2024-yil yanvar–iyun oylarida 55 ta davlatga 1,5 mlrd dollarlik 

to‘qimachilik mahsulotlari eksport qilinganligi ham ushbu masalaning amaliy ahamiyatini 

ko‘rsatadi. 

Xorijiy tajriba shuni ko‘rsatadiki, zamonaviy xarajatlar boshqaruvi faqat xarajatlarni qayd 

etish bilan cheklanmay, ularni rejalashtirish, nazorat qilish, tahlil qilish va optimallashtirishni ham 

qamrab oladi. AQShda ABC, Yaponiyada Target Costing va Kaizen Costing, Xitoy va 

Germaniyada esa raqamlashtirish, ERP hamda Industry 4.0 yechimlarining boshqaruv hisobi bilan 

uyg‘unlashuvi muhim yo‘nalish sifatida namoyon bo‘lmoqda. 

O‘zbekiston korxonalarida mavjud muammolarni kamaytirish uchun xarajatlarni 

texnologik jarayonlar kesimida hisobga olish, boshqaruv va moliyaviy hisobni integratsiyalash 

hamda raqamli monitoring vositalarini kengaytirish talab etiladi. 

Shu asosda quyidagi yondashuvlarni bosqichma-bosqich joriy etish taklif etiladi: 

1. ABC tizimi – yigiruv, to‘quv, bo‘yash, pardozlash, tikuv, sifat nazorati va qadoqlash 

faoliyatlari bo‘yicha bilvosita xarajatlarni taqsimlash; 

2. Target Costing – eksport mahsulotlari tannarxini bozor narxi va maqsadli foyda asosida 

rejalashtirish; 

3. Kaizen Costing – ishlab chiqarishdagi yo‘qotishlarni muntazam kamaytirish; 

4. Lean Accounting va ERP integratsiyasi – qo‘shimcha qiymat yaratmaydigan 

operatsiyalarni qisqartirish va xarajatlarni tezkor monitoring qilish. 

Tadqiqot asosida boshqaruv hisobi va moliyaviy hisobni yagona raqamli platformaga 

integratsiyalash, ABC asosida bilvosita xarajatlarni taqsimlash, eksport mahsulotlarida Target 

Costingni qo‘llash, Kaizen Costing tamoyillarini joriy etish, ERP orqali xarajatlarni monitoring 

qilish hamda energiya va resurslar samaradorligini baholovchi KPI tizimini shakllantirish taklif 

etiladi. 

Taklif etilayotgan boshqaruv hisobi modelining kutilayotgan natijalari quyidagilardan 

iborat (2-jadval). 

2-jadval. 

Taklif etilayotgan boshqaruv hisobi modelining kutilayotgan natijalari* 

Taklif Kutilayotgan iqtisodiy samara 

Activity-Based Costing Bilvosita xarajatlarni aniq taqsimlash, tannarx aniqligini oshirish 

Target Costing 
Bozor talabiga mos tannarx va eksport raqobatbardoshligini 

kuchaytirish 

Kaizen Costing 
Xarajatlarni uzluksiz kamaytirish va resurslardan samarali 

foydalanish 

Lean Accounting Qo‘shimcha qiymat yaratmaydigan operatsiyalarni qisqartirish 

ERP integratsiyasi 
Xarajatlarni real vaqt rejimida monitoring qilish va tezkor 

boshqaruv qarorlarini qabul qilish 

*Muallif tomonidan ilmiy adabiyotlar asosida ishlab chiqilgan [9, 14-18].  

 

Xulosa 

Tadqiqot natijalari to‘qimachilik sanoatida tannarxni aniq hisoblash va xarajatlarni 

samarali boshqarish korxonalarning moliyaviy barqarorligi hamda raqobatbardoshligi uchun 

muhim ekanini ko‘rsatdi. AQSh, Germaniya, Yaponiya, Turkiya va Xitoy tajribasida ABC, Target 

Costing, Kaizen Costing, Lean Accounting va Standard Costing kabi usullar xarajatlarni 

boshqarishning turli bosqichlarini qamrab oladi. 

O‘zbekiston korxonalarida an’anaviy xarajatlar hisobining ustunligi, bilvosita xarajatlarni 

taqsimlashdagi kamchiliklar va boshqaruv hisobining raqamli tizimlar bilan yetarli 

integratsiyalashmaganligi metodologik takomillashtirish zaruratini yuzaga keltirmoqda. 2024-

yilda to‘qimachilik eksportining 2,867 mlrd dollarga yetishi esa mazkur yo‘nalishning amaliy 

ahamiyatini yanada oshiradi. 

Shu bois O‘zbekiston to‘qimachilik korxonalarida ABCni ERP platformalari bilan 

integratsiyalash, Target Costingni eksport mahsulotlarini loyihalash bosqichida qo‘llash, Kaizen 

Costing orqali uzluksiz takomillashtirish va Lean Accounting elementlarini joriy etish maqsadga 

muvofiq. Mazkur yondashuvlar tannarxni boshqarish, resurslardan foydalanish samaradorligi va 

eksport raqobatbardoshligini oshirish uchun metodik asos bo‘lib xizmat qiladi. 

